
დუშეთის მუნიციპალიტეტის სოფელი ჭოპორტის, სოფელი ახატანის და მათი მიმდებარე 
ტერიტორიების სივრცითი დაგეგმარების გეგმის სტრატეგიული გარემოსდაცვითი შეფასების ანგარიშსა 

და სტრატეგიული დოკუმენტის პროექტზე რეკომენდაციების გაცემის შესახებ

სსიპ სივრცითი და ქალაქთმშენებლობითი განვითარების სააგენტომ „გარემოსდაცვითი შეფასების 
კოდექსით“ (შემდგომ - კოდექსი) გათვალისწინებული რეკომენდაციების მიღების მიზნით, 2025 წლის 11 
მარტს, სსიპ გარემოს ეროვნულ სააგენტოში (შემდგომ - სააგენტო) წარმოადგინა სტრატეგიული 
დოკუმენტის პროექტი - დუშეთის მუნიციპალიტეტის სოფელი ჭოპორტის, სოფელი ახატანის და მათი 
მიმდებარე ტერიტორიების სივრცითი დაგეგმარების გეგმა (შემდგომ - სდგ), სტრატეგიული 
გარემოსდაცვითი შეფასების (შემდგომ - სგშ) ანგარიში, თანდართულ დოკუმენტაციასთან ერთად.

კოდექსის შესაბამისად, წარმოდგენილი სტრატეგიული დოკუმენტის პროექტი და სგშ-ის ანგარიში, 
თანდართულ დოკუმენტაციასთან ერთად, გადაეგზავნა სსიპ გარემოსდაცვითი ინფორმაციისა და 
განათლების ცენტრს (შემდგომ - ცენტრი), რომელმაც უზრუნველყო აღნიშნული დოკუმენტებისა და 
საჯარო განხილვის ჩატარების შესახებ ინფორმაციის გარემოსდაცვით საინფორმაციო პორტალზე 
განთავსება (https://ei.gov.ge/ka/info/e77cc739-bdd6-498f-89c7-025dd1d24357). აღნიშნული დოკუმენტაცია 
ცენტრის მიერ ასევე გაეგზავნა დუშეთის მუნიციპალიტეტის მერიას, შესაბამის საინფორმაციო დაფასა და 
ოფიციალურ ვებგვერდზე განთავსების მიზნით.

დუშეთის მუნიციპალიტეტის სოფელი ჭოპორტის, სოფელი ახატანის და მათი მიმდებარე ტერიტორიების 
სივრცის დაგეგმარების გეგმის კონცეფციასა და სგშ-ის სკოპინგის განცხადებაზე სააგენტოს 09/08/2024 წ. 
№432/ს ბრძანებით გაიცა სგშ-ის სკოპინგის დასკვნა.

დუშეთის მუნიციპალიტეტის სოფელი ჭოპორტის, სოფელი ახატანის და მათი მიმდებარე ტერიტორიების 
სივრცის დაგეგმარების გეგმის კონცეფციის სტრატეგიული გარემოსდაცვითი შეფასების ანგარიშსა და 
სტრატეგიული დოკუმენტის პროექტზე ექსპერტიზის ჩატარების მიზნით, სააგენტოს 28/03/2025 წ. №158/ს 
ბრძანების საფუძველზე შეიქმნა შესაბამისი საექსპერტო კომისია.

ადმინისტრაციული წარმოების პროცესში, სსიპ სივრცითი და ქალაქთმშენებლობითი განვითარების 
სააგენტოს მიერ 2025 წლის 14 მაისის №03/513 განცხადებით წარმოდგენილ იქნა საკვლევ ტერიტორიაზე 
ჩატარებული დამატებითი კვლევების შედეგები, რომელიც განიხილეს შესაბამისი დარგის 
ექსპერტებმა/კომისიის წევრებმა.

წარმოდგენილი სტრატეგიული დოკუმენტის სგშ-ის ანგარიში მოიცავს ინფორმაციას, როგორც 
დამგეგმავი ორგანოს შესახებ, ასევე სტრატეგიული გარემოსდაცვითი შეფასებით გათვალისწინებული 
პროცედურებისა და დოკუმენტით განსაზღვრული ღონისძიებების თაობაზე. ანგარიშში მოცემულია 
სტრატეგიული დოკუმენტის მომზადების საფუძველი და მიზნები, განხორციელების არეალი, ასევე, 
განხილულია სხვა სტრატეგიულ დოკუმენტებთან მიმართება. 

სგშ-ის ანგარიშის თანახმად, საპროექტო ტერიტორია მდებარეობს მუხრან-საგურამოს ვაკის 
გაგრძელებაზე, დუშეთის მუნიციპლიტეტში, უკიდურეს სამხრეთ ნაწილში, რომელიც მოიცავს სოფელი 
ჭოპორტისა და ახატანის დასახლებებს და მათთან მიმდებარე უბნებს. გეგმარებითი არეალის ფართობი 
წარმოდგენილი Shp ფაილების თანახმად, შეადგენს 3371.7 ჰა-ს, რომელიც წარმოადგენს მხოლოდ ორი 
სოფლის ადმინისტრაციულ ერთეულს, რომელშიც შედის  სასოფლო-სამოსახლო ტერიტორიები, 
სააგარაკე უბნები და სასოფლო-სამეურნეო ტერიტორიები.

წარმოდგენილი დოკუმენტაციის თანახმად, შესაბამისი ქალაქთმშენებლობითი ღონისძიებების, 
განვითარების ალტერნატივებისა და განვითარების პოლიტიკის  სახით წარმოდგენილია გეგმარებითი 
არეალის ტერიტორიების მოწესრიგების, განვითარებისა და უზრუნველყოფის წინაპირობები.

სგშ-ის ანგარიშის მიხედვით, წარმოდგენილია განვითარების 3 ალტერნატივა, კერძოდ:  ნულოვანი 
ალტერნატივა, ალტერნატივა 1 და ალტერნატივა 2. 

ნულოვანი ალტერნატივა გულისხმობს არსებული პროცესების განვითარებას ამჟამინდელი 
მდგომარეობით, რაც გულისხმობს განსახლების სტრუქტურის გაუთვალისწინებლობით, ნაშენი გარემოს 
გააზრების გარეშე, სიმჭიდროვისა და მოსახლეობის რაოდენობის მართვის არარსებობით, ღონისძიებების 
არაეფექტიანობით და საშიშროებების გაუთვალისწინებლობით, ახალი განაშენიანების წარმოქმნის 
პირობებში გამოწვეული იქნება განაშენიანების ქაოტურობა.

ალტერნატივა 1-ის მიხედვით განაშენიანების უმეტესობა განვითარებულია სააგარაკე ფუნქციით. 
არსებულ დასახლებებთან მდებარეობის შესაბამისად ახალი განაშენიანებული ტერიტორია ატარებს 
სააგარაკე უბნის ან სააგარაკე დასახლების კატეგორიას. შესაბამისად, გდგ არეალები წარმოდგენილია 
ერთბინიანი ინდივიდუალური სააგარაკე დასასვენებელი სახლების ტიპებით.

ალტერნატივა 2-ის შემთხვევაში განვითარება მოიაზრებს ახალი განაშენიანების განვითარებისთვის 
სოფლის მიმდებარე ტერიტორიების ათვისებას და უარს ამბობს მსხვილი სააგარაკე არეალების 
განაშენიანებაზე. ამ პრინციპის მიზანია მაქსიმალურად გამორიცხოს რაოდენობრივი ზრდის 
განაშენიანება და მხარი დაუჭიროს კომპაქტური დასახლებების შექმნას. 

წარმოდგენილი სტრატეგიული დოკუმენტის მთავარი ამოცანებია: განვითარება, მოწესრიგება და 
უზრუნველყოფა, ხოლო კონცეფციის ეტაპზე მიღებული ძირითადი პრინციპები განსაზღვრულია, 
როგორც სდგ-ს მთავარი მიზნები. ჩამოყალიბებულია 4 ძირითადი პრინციპი: 

პრინციპი 1 - დაკავშირებულია უსაფრთხოებასთან, რომელიც გულისხმობს დასახლების განვითარების 
დაგეგმვას სტიქიური უბედურების მინიმიზაციის მაქსიმალური გათვალისწინებით;

პრინციპი 2 - კომპაქტურობა, რომელიც გულისხმობს ინტენსიურ შიდა ტერიტორიულ განვითარებას და 
ტერიტორიების მაქსიმალურად ეფექტურ გამოყენებას;

პრინციპი 3 - მოიცავს კარგად შეკავშირებულობას, რომელიც ითვალისწინებს დასახლებებისა და 
დასახლებებში საცხოვრებელი უბნების რაციონალურად დაკავშირებას;

პრინციპი 4 - დაკავშირებულია ჭკვიან ზრდასთან, რომელიც გულისხმობს საცხოვრებელი ერთეულების, 
მოსახლეობისა და მომსახურების ობიექტების სიმჭიდროვის იმგვარ რეგულირებას, რომლის შედეგადაც 
გარემო სტრუქტურულად მოწესრიგდება და უზრუნველყოფილი იქნება ყველა საჭირო 
ინფრასტრუქტურით.

სგშ-ის ანგარიშში წარმოდგენილია ალტერნატივების SWOT ანალიზი და შეფასდა ალტერნატივების 
თანხვედრა მთავარ პრინციპებთან, როგორც დოკუმენტის მთავარ მიზნებთან. სგშ-ის ანგარიშის 
მიხედვით, სდგ-ის პროექტის საბოლოო სახეს წარმოადგენს განხილული ალტერნატივებიდან 
პრიორიტეტული საკითხების სინთეზი.

სდგ-ს პროექტის ფარგლებში დოკუმენტით განსაზღვრულია არსებული და პერსპექტიული განსახლების 
სტრუქტურა და სივრცითი კატეგორიები. კერძოდ დადგენილია დასახლებული და დაუსახლებელი 
ტერიტორიები, სივრცითი კატეგორიების ფარგლებში კი წარმოდგენილია მათი ქვეკატეგორიები. 



დოკუმენტში წარმოდგენილი სივრცით-მაფორმირებელი ღონისძიებები მოიცავს სატრანსპორტო, 
სოციალურ და საინჟინრო ინფრასტრუქტურასთან დაკავშირებულ საკითხებს. განხილულია 
არეალისთვის სასიცოცხლოდ მნიშვნელოვანი გრუნტის გზების რეაბილიტაცია და მათი დახმარებით 
არსებული დასახლებების სათანადოდ შეკავშრება. ასევე შემოთავაზებულია სასმელ და სანიაღვრე 
წყლებთან დაკავშირებული პრობლემების გადაჭრის გზებიც. მოწესრიგების, განვითარებისა და 
უზრუნველყოფის წინაპირობები განხილულია შეზღუდვების, ბუნებრივი და ტექნოგენური საფრთხეების 
გათვალისწინებით. გეგმარებით არეალში შემოთავაზებული პერსპექტიული განსახლების სტრუქტურა 
შედგენილია ვიზუალური და ფიზიკური დაცვის, სანიტარული ზონების, გასხვისების ზოლებისა და 
გეოდინამიკური საფრთხეების გათვალისწინებით.

სგშ-ის ანგარიშის თანახმად, განაშენიანების განვითარებისთვის გამოყოფილი ახალი არეალები 
ძირითადად სოფლებიდან მოშორებით მდბარეობს. ახალი განაშენიანება ხასიათდება ორი 
მიმართულებით: 1) ნაშენ გარემოში ან მის მიმდებარედ სამშენებლო საქმიანობა, რომელიც ძირითადად 
ხორციელდება კერძო პირების მიერ; 2) სასოფლო-სამეურნეო ტერიტორიაზე განაშენიანება, რომელიც 
ძირითადად ხორციელდება დეველოპერული პროექტების სახით.

სგშ-ის ანგარიშის თანახმად, სივრცითი დაგეგმარების გეგმის პროექტით გამოყოფილია გდგ არეალები, 
სადაც არსებული მდგომარეობით აღინიშნება გარკვეული სახის უნებართვო მშენებლობა, რომელიც 
არსებული დასახლებისგან მოწყვეტილია და შესაბამისად გააჩნია სუსტი სატრანსპორტო კავშირი და 
ამასთანავე, მათი განვითარება არ მომხდარა გდგ პროექტის ფორმატით. 

დოკუმენტაციაში დასახლებული ტერიტორიები წარმოდგენილია კლასტერული მოდელის სახით, 
რომელიც გულისხმობს დასახლებათა ჯგუფების იდენტიფიცირებას საერთო ნიშნის მიხედვით, მათ მიერ 
საერთო გამოყენების სოციალური და სამომხმარებლო ობიექტების იდენტიფიცირებით. საპროექტო 
ტერიტორიაზე ჩამოყალიბებულია ორი სახის კლასტერი: 1. გაერთიანებული დასახლებები - 
დასახლებათა ჯგუფები, სადაც დასახლებებს შორის არ არსებობს ბუფერული ზონები და რომლებიც 
წარმოქმნის უწყვეტ განაშენიანებას, როგორც ერთიან სხეულს; 2. გაშორიშორებული დასახლებები - 
დასახლებათა ჯგუფები, რომლებიც ერთმანეთთან დაკავშირებულია საერთო სოციალური 
ინფრასტრუქტურით/მომსახურების სისტემით, თუმცა შესაძლებელია მათი განაშენიანებული არეალები 
ერთმანეთისგან დაშორებული იყოს რამდენიმე კილომეტრითაც კი. ჭოპორტის გეგმარებით არეალში 
გვხვდება ჭოპორტის კლასტერი, რომელიც გაშორიშორებული დასახლებებისა და მათ შორის დასახლების 
ფარგლებში რაოდენობრივი ზრდის განვითარებით ხასიათდება. ჭოპორტის კლასტერი მოიცავს სოფელ 
ჭოპორტს, სოფელ ახატანს, სააგარაკე დასახლებას „შინდიანს“ და სააგარაკე დასახლება „დინამოს 
აგარაკებს“.

სგშ-ის ანგარიშში განხილულია გეგმარებითი არეალის გზის კარკასი. არსებული და მიმდინარე 
განაშენიანების არეალების მეტი შეკავშირებისთვის დასახულია რიგი ღონისძიებები: ჭოპორტის ხიდზე 
მოძრაობის რეგულირება, ახალი ხიდის აშენება მდინარე არაგვზე სოფელ ჭოპორტთან, ჭოპორტი-
დინამოს აგარაკები-ახატანის საავტომობილო გზის რეაბილიტაცია, ახატანი-შინდიანის გზის 
რეაბილიტაცია, ხიდი მდინარე ახატნის ხევზე და საავტომობილო გზა „შინვუდის“ დასახლებისკენ. 
აღნიშნული ღონისძიებების განხორციელების ვადებთან ერთად სგშ-ის ანგარიშში ასახულია შემდეგი 
ღონისძიებების ვადებიც: საბავშვო ბაღის მშენებლობა ახატანში, სკოლის მშენებლობა ახატანში, 
ამბულატორიის მშენებლობა ჭოპორტსა და ახატანში და სასმელი წყლის ერთიანი სისტემის 
ჩამოყალიბება.

სგშ-ის ანგარიშის თანახმად, საპროექტო არეალში გვხვდება შემდეგი სახის დაუსახლებელი 
ტერიტორიები: სასოფლო-სამეურნეო ტერიტორიები; დაცული ტერიტორიები; ლანდშაფტური 
ტერიტორიები; სატყეო ტერიტორიები. აღნიშნული კატეგორიებიდან განსაკუთრებული მნიშვნელობა 
ენიჭება სასოფლო-სამეურნეო ტერიტორიებს, რადგან ყველაზე მოწყვლადია ანთროპოგენური 
ზემოქმედების გამო.

სგშ-ის ანგარიშში წარმოდგენილია სტრატეგიული დოკუმენტის განხორციელების არეალის გარემოს 
ზოგადი დახასიათება. ჭოპორტის მიმდებარედ  ჰავა ზომიერად ნოტიოა, იცის ცხელი ზაფხული და 
ზომიერად ცივი ზამთარი. ჰაერის საშუალო წლიური ტრემპერატურაა 10,8°C. ნალექები 590 მმ წელიწადში.



სგშ-ის ანგარიშის თანახმად, გამოკვლეული ტერიტორიის გეომორფოლოგიური სახე ფორმირებულია 
ალუვიურ-აკუმულაციური და ეროზიულ დენუდაციური პროცესების ზეგავლენით. კარგად განირჩევა 
სამი გეომორფოლოგიური ელემენტი: მდინარეთა ხეობები, საგურამოს ვაკე და მათთან მომიჯნავე 
მთისწინეთი. ხოლო საპროექტო ტერიტორიისათვის გეოლოგიური პროცესები ძირითადად 
დაკავშირებულია ზედაპირული წყლების, მეტეოროლოგიური ფაქტორებისა და გრავიტაციული ძალების 
ზემოქმედებასთან. მათ შორის, უმთავრესია ზედაპირული წყლების ზემოქმედებით გამოწვეული 
პროცესები, როგორიცაა გვერდითი და სიღრმითი ეროზია, რასაც თან სდევს გრავიტაციული მოვლენები 
ფერდობული ჩამონაშალებისა და მეწყრების სახით. საშიში გეოდინამიკური პროცესები ძირითადად 
ვლინდება ეროზიული და ღვარცოფული მოვლენების სახით და დაკავშირებულია ჰიდროგრაფიულ 
ქსელთან და მშრალ ხევებთან. ასევე, გვხვდება მეწყრული მოვლენები მდ. ახატანისხევის მარცხენა 
ფერდობზე (სოფ. ახატანიდან სამხრეთით).

სდგ-ის პროექტის თანახმად, გეგმარებითი არეალში გამოკვეთილია შემდეგი სახის ბუნებრივი 
საშიშროებების რისკები: 1. ღვარცოფული მოვლენები (საშიშროებების კერა - დამშრალი ხევები); 2. 
მდინარეთა დატბორვები 3. მიწისძვრა; 4. მეწყერული კერები. ასევე, დოკუმენტში ბუნებრივი და 
ტექნოგენური საფრთხეების რუკაზე ასახულია მაღალი, საშუალო და დაბალი რისკის ზონები.

სგშ-ის ანგარიშში დახასიათებულია საპროექტო ტერიტორიის ჰიდროგეოლოგიური პირობები და 
ჰიდროლოგიური ქსელი. სგდ-ის არეალში გვხვდება მდინარე არაგვი, თეზამი, ახატნისხევი 
დადუშეთისხევი. მდინარეების ხეობებში გავრცელებულია სიღრმითი და გვერდითი ეროზიული 
პროცესები, ძირითადად, კალაპოტის კონტაქტთან ჭალასა და ტერასებთან. სიღრმითი ეროზია 
განსაკუთრებული ინტენსივობით ვლინდება მდინარეების ახატანისხევისა და თეძამის (მშრალიხევის) 
კალაპოტებში.

სგშ-ის ანგარიშში წარმოდგენილი რეკომენდაციის თანახმად ახალი მშენებლობებისათვის ფართობების 
გამოყოფა უნდა განხორციელდეს გეომორფოლოგიური თავისებურებების, ჰიდროგრაფიული ქსელისა და 
საშიში გეოდინამიკური პროცესების გავრცელების უბნების აუცილებელი გათვალისწინებით.

სგშ-ის ანგარიშში წარმოდგენილია საპროექტო არეალის ბიომრავალფეროვნების დახასიათება. 
დოკუმენტის თანახმად, საპროექტო არეალში დაცული ტერიტორიები წარმოდგენილი არაა. უახლოესი 
ტერიტორია ბოდორნის კლდის ბუნების ძეგლია, რომელიც გეგმარებითი ტერიტორიიდან 4.5 კმ-ში 
მდებარეობს, ხოლო თბილისის ეროვნულ პარკამდე დაშორება 4.7 კმ-ს შეადგენს. 

სსიპ ეროვნულმა სატყეო სააგენტოს ცნობით, სახელმწიფო ტყის ფონდის საზღვრების მიხედვით, 
საპროექტო ტერიტორიის 1813 ჰა. წარმოადგენს სსიპ ეროვნული სატყეო სააგენტოს მართვას 
დაქვემდებარებულ სახელმწიფო ტყეს. კერძოდ, ბარისახოს სატყეო უბნის ჭოპორტის სატყეოს კვარტალი: 
№24; 28—32; 36-42; 47-49; 52-55; 60-65; 67; 68; მცხეთის სატყეო უბნის გალავნის სატყეოს კვარტალი: №4; 5; 
10; 13; 14 და მიმდებარე ყოფილი საკოლმეურნეო ტყეს.

წარმოდგენილი დოკუმენტაციის თანახმად, დუშეთის მუნიციპალიტეტის ტერიტორიაზე წარმოქმნილი 
მუნიციპალური ნარჩენების შეგროვებასა და ტრანსპორტირებას უზრუნველყოფს ა(ა)იპ „დუშეთის 
მუნიციპალიტეტის დასუფთავებისა და კეთილმოწყობის სამსახური“. კომპანია ახდენს შეგროვების 
მომსახურების გაწევას დუშეთის მუნიციპალიტეტის მოსახლეობისა და 
კომპანიებისათვის/საწარმოებისათვის, რომლებიც მის ტერიტორიაზე ფუნქციონირებენ. შეგროვებული 
ნარჩენების განთავსება ხორციელდება დუშეთის მუნიციპალიტეტის მუნიციპალურ ნაგავსაყრელზე. 
მუნიციპალური ნარჩენების შეგროვებისათვის გამოიყენება კონტეინერული სისტემა და ე.წ. „ზარის“ 
სისტემა.

სგშ-ის ანგარიშში შეფასებულია სტრატეგიული დოკუმენტის განხორციელებით გამოწვეული შესაძლო 
უარყოფითი ზემოქმედებები, რომლებიც მოსალოდნელია გარემოს სხვადასხვა რეცეპტორებზე: 
ატმოსფერული ჰაერი, წყლის გარემო, ნიადაგი და გრუნტი, ბიომრავალფეროვნება, ლანდშაფტი და 
კულტურული მემკვიდრეობა. 

სგშ-ის ანგარიშის თანახმად, სტრატეგიული დოკუმენტი, განაშენიანების პირობების დარეგულირების 
გზით, გააუმჯობესებს გარემოსდაცვითი, სოციოეკონომიკური ფონის, ვიზუალურ-ლანდშაფტური 



გარემოს პირობებს. ანგარიშის თანახმად, გრძელვადიან პერსპექტივაში სტრატეგიული დოკუმენტის 
განხორციელებამ გეგმარებითი ობიექტისთვის უნდა მოიტანოს დადებითი ეფექტი, ვიდრე უარყოფითი.

სგშ-ის ანგარიშში ასევე წარმოდგენილია ინფორმაცია, სტრატეგიული დოკუმენტის განხორციელებით 
გამოწვეული შესაძლო უარყოფითი ზემოქმედებების თავიდან აცილების, შერბილებისა და 
კომპენსირებისათვის საჭირო ღონისძიებების შესახებ. ანგარიშის თანახმად, სტრატეგიული დოკუმენტის 
ექსპლუატაციის პერიოდში, რეკომენდაციები და შემარბილებელი ღონისძიებები საჭიროებს პერიოდულ 
მონიტორინგს, რათა დაზუსტდეს შემოთავაზებული შემარბილებელი ღონისძიებების/რეკომენდაციების 
განხორციელების ეფექტურობა და საჭიროების შემთხვევაში მოხდეს მათი ცვლილება/კორექტირება. 
ასევე, სგშ-ის ანგარიშში მოცემულია სტრატეგიული დოკუმენტის განხორციელებისას გარემოსდაცვით 
მონიტორინგს დაქვემდებარებული საკითხების შესახებ ინფორმაცია.

დამგეგმავი ორგანოს (სსიპ სივრცითი და ქალაქთმშენებლობითი განვითარების სააგენტო) ორგანიზებით, 
სგშ-ის ანგარიშის საჯარო განხილვა გაიმართა 2025 წლის 29 აპრილს, დუშეთის მუნიციპალიტეტის მერიის 
ადმინისტრაციულ შენობაში. საჯარო განხილვას ესწრებოდნენ სსიპ გარემოს ეროვნული სააგენტოს, სსიპ 
გარემოსდაცვითი ინფორმაციისა და განათლების ცენტრის, სსიპ სივრცითი და ქალაქთმშენებლობითი 
განვითარების სააგენტოს, ა(ა)იპ „სითი ინსტიტუტი საქართველოს“, დუშეთის მუნიციპალიტეტის 
მერიისა და დაინტერესებული უწყებების წარმომადგენლები, ასევე ადგილობრივი მოსახლეობა. საჯარო 
განხილვაზე დამსწრე საზოგადოების მხრიდან სგშ-ის ანგარიშთან დაკავშირებით შენიშვნები არ 
გამოთქმულა. ამასთან, საზოგადოების მხრიდან სტრატეგიული დოკუმენტის თაობაზე შენიშვნები და 
მოსაზრებები სააგენტოში არ წარმოდგენილა. დუშეთის მუნიციპალიტეტის სოფელი ჭოპორტის, სოფელი 
ახატანის და მათი მიმდებარე ტერიტორიების სივრცითი დაგეგმარების გეგმის პროექტი, სტრატეგიული 
გარემოსდაცვითი შეფასების ანგარიში და თანდართული დოკუმენტაცია განხილვის მიზნით გაეგზავნა 
სსიპ მინერალური რესურსების ეროვნულ სააგენტოს, სსიპ კულტურული მემკვიდრეობის დაცვის 
ეროვნულ სააგენტოს, საქართველოს კულტურის სამინისტროს, შპს საქართველოს მელიორაციას, სსიპ 
საქართველოს ტურიზმის ეროვნულ ადმინისტრაციას.

წარმოდგენილი დოკუმენტაცია განიხილეს შესაბამისმა ექსპერტებმა და სპეციალისტებმა 
გარემოსდაცვითი შეფასების სხვადასხვა მიმართულებით, რომელთა დასკვნებისა და ასევე 

,,გარემოსდაცვითი შეფასების კოდექსის” 27-ე მუხლის საფუძველზე,

ვბრძანებ:

1. გაიცეს რეკომენდაცია დუშეთის მუნიციპალიტეტის სოფელი ჭოპორტის, სოფელი ახატანის და 
მათი მიმდებარე ტერიტორიების სივრცითი დაგეგმარების გეგმის პროექტსა და სტრატეგიული 
გარემოსდაცვითი შეფასების (სგშ) ანგარიშზე.

2. სტრატეგიული დოკუმენტით განსაზღვრული ღონისძიებების დაგეგმვისა და განხორციელებისას 
გათვალისწინებულ იქნეს შემდეგი საკითხები:

 საქართველოს კანონმდებლობით დადგენილი მოთხოვნები და სტანდარტები, მათ შორის, 
,,გარემოსდაცვითი შეფასების კოდექსის“ I ან/და II დანართით გათვალისწინებული 
საქმიანობების განხორციელების შემთხვევაში დაცული იქნეს კოდექსის მოთხოვნები. ასევე, 
„ტყის კოდექსის“, „წყლის შესახებ“ და ,,კულტურული მემკვიდრეობის შესახებ" 
საქართველოს კანონების მოთხოვნები.

 საჭიროა განსაკუთრებული ყურადღება გამახვილდეს დოკუმენტში წარმოდგენილი, 
სტრატეგიული დოკუმენტის განხორციელებით გამოწვეული შესაძლო უარყოფითი 
ზემოქმედებების თავიდან აცილების, შერბილებისა და კომპენსირებისათვის საჭირო 
ღონისძიებების შესრულებაზე.

 საჭიროა წარმოდგენილ მონიტორინგის გეგმაში, ცალკე რეცეპტორად გამოიყოს 
ჰიდრომეტეოროლოგიური პროცესი, რომელიც წარმოდგენილი გეგმის მიხედვით 
გაერთიანებულია გეოლოგიაში.



 საჭიროა გაკეთდეს კონკრეტული საფრთხეების ზონირების რუკები, რომლის საფუძველზეც 
მოხდება საფრთხეების კომბინირებული რუკის შედგენა, მაღალი საშუალო და დაბალი 
რისკის ზონების მითითებით.

 ნარჩენების მართვა უნდა განხორციელდეს ნარჩენების მართვის კოდექსისა და მისგან 
გამომდინარე კანონქვემდებარე ნორმატიული აქტების მოთხოვნების, ნარჩენების მართვის 
ეროვნული სტრატეგიისა და ეროვნული სამოქმედო გეგმის შესაბამისად.

 შინვუდის დასახლებისთვის გამოყოფილი გდგ-ის არეალის განაშენიანება მოხდეს 
იმგვარად, რომ დაცული იქნეს “სასარგებლო წიაღისეულის მოპოვების ლიცენზიას 
დაქვემდებარებული მიწისქვეშა წყლის ობიექტების სანიტარიული დაცვის ზონების 
განსაზღვრისა და დამტკიცების წესის თაობაზე” საქართველოს მთავრობის 2019 წლის 26 
მარტის №161 დადგენილებით განსაზღვრული სანიტარული დაცვის ზონები და 
დადგენილი წესები.

3. ბრძანება დაუყოვნებლივ გაეგზავნოს სსიპ სივრცითი და ქალაქთმშენებლობითი განვითარების 
სააგენტოს და სსიპ გარემოსდაცვითი ინფორმაციისა და განათლების ცენტრს;
4. ბრძანება ძალაში შევიდეს სსიპ სივრცითი და ქალაქთმშენებლობითი განვითარების სააგენტოს 
მიერ ამ ბრძანების გაცნობისთანავე;
5. 5 დღის ვადაში ბრძანება განთავსდეს გარემოსდაცვით საინფორმაციო პორტალზე, სსიპ სივრცითი 
და ქალაქთმშენებლობითი განვითარების სააგენტოს ოფიციალურ ვებგვერდზე, დუშეთის 
მუნიციპალიტეტის მერიის საინფორმაციო დაფასა და ოფიციალურ ვებგვერდზე;
6. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (თბილისი, დავით აღმაშენებლის ხეივანი №64) მხარის მიერ მისი ოფიციალური წესით 
გაცნობის დღიდან ერთი თვის ვადაში.

ელენე ღუბიანური

სააგენტოს უფროსი

სსიპ გარემოს ეროვნული სააგენტო

